
Kalaallit Nunatsinni innuttaasut amerlanerit kalaallisut oqalussinnaalernissaannik 
periusissiatut iliuusissanut pilersaarummik kingusinnerpaamik Inatsisartut 2014-mi 
upernaakkut ataatsimiinneranni saqqummiunneqartussamut Naalakkersuisut suli-
aqaqqullugit Inatsisartut aalajangiiffigisassaattut siunnersuut. 
(Inatsisartunut ilaasortaq Mimi Karlsen, Inuit Ataqatigiit) 

Inatsisartunut ilaasortaq Mimi Karlsen Inuit Ataqatigiit siunnersuuteqarpoq kalaallit nunat-
sinni innuttaasut amerlanerit kalaallisut oqaluttalernissaannik siunnersuuteqarluni, Siumu-
miillu imaattumik oqaaseqassaagut. 

Inuiaat kalaallit namminersorneq eqqunneqarmat 21. juni 2009 tulluusimaarsimaqaagut 
kiisami inuiaat kalaallit oqaasii pisortatigoortumik akuersissutigineqarlutik eqqunneqarma-
ta. Misigissuserput sakkortusimaqaaq nuannaarnerullu qullii inuppassuarnik kuutsinneqar-
simapput kiisami inuttut naleqassuserput kalaaliussuserput oqaatsigullu akuerineqarlutik 
naqissuserneqarmata. 

Nunatsinni innuttaasut amerlanerit kalaallisut oqalussinnaalernissaannik anguniagaqarneq 
pissusissamisoorluinnarpoq annertuumillu tapersortariaqarluni, tassami inuiaat kalaallit kif-
fartuunneqarnerput annertunerpaamik kalaallisut ingerlanneqassasoq kissaatigiuartarpar-
put. 

Tassami pissusissamisoorsinnaanngilaq kalaallit inuiattut kiffartuunneqarnerput oqaatsit 
allarluinnaat atorlugit ingerlanneqassasoq, taamatummi ingerlaaseqarnerput inuiannut ka-
laallinut akisorujussuuvoq taamaattumik siunnersuuteqartup Mimi Karlsen Inuit Ataqatigiit 
siunnersuutaa  tamakkiisumik Siumumit taperserparput. 

Nunatsinni inuiaat allat suleqataanerat pissusissamisoortutut isigaarput, qanorlimi nuan-
nertigissagaluarpa innuttaaqataasut amerlanerpaat kalaallit oqaasiinik atuisinnaanngor-
pata taava sullinneqarnerput paaseqatigiissinnaanerpullu annertunerujussuanngussasoq 
Siumumit takusinnaavarput. 

Kalaallit inuiaat ilaqarpugut kalaaleqatitsinnik kalaallisut oqalussinnaanngitsunik taakku-
nunngalu ilaatigut isiginnittarnerput pitsaavallaarneq ajortoq nassuerutigisariaqarparput. 
Taamatut isiginnittarnerput allanngortitariaqarparput inuttut pisinnaatitaaffii ataqqillugit, 
kalaallisut oqalussinnaalernissaannik anguniaqarnerannik ikiortariaqarpagut, taamaattu-
mik Naalakkersuisut siunnersuummut itigartitsiniarlutik aalajangersimanerat Siumumit 
akuerinngilarput. 

Inuiaat kalaallit oqaatsitta kinaassuserpullu illersorneqarnissaat atorneqartuarnissaallu so-
qutigalugu nukittorsartuartariaqarparput, taamatulli aamma soqutigalugu illersortariaqar-

parput nunatsinni innuttaaqataasut allat kalaallisut oqalussinnaanngitsut oqalussinnaanis-
saanut aqqutissiuusseqataanissarput Siumumit tamakkiisumik illersoratsigu. 

Qallunaat inuiaallu allat suli ukiorpassuarni nunatsinni sulinissaat sullissinissaallu pinngit-
soorsinnaanngilagut, ikinngutigaagut ilaqutaralugillu, taamaattumik suleqatigiinniarta ataat-
simoorlutalu kivitseqatigiilluta. 

Taamaattumik innuttaasut amerlanerpaat kalaallisut oqaaseqalernissaanik siunnersuute-
qartup Mimi Karlsen Inuit Ataqatigiit saqqummiussaa tamakkiisumik taperserlugu Kulture-
qarnermut Ataatsimiititaliami suliarineqarnissaa innersuussutigaarput. 


